ТРАНСПОРТ ТУРАҺЫНДА ШИҒЫРҘАР 


ҺѲТ МАШИНАҺЫ 
Ҡалаға китә машина 
Һѳт тултырып мискәгә. 
«Һѳт мискәһе» ти әсәйем, 
Һѳт яратып эскәнгә. 

«ТИҘ ЯРҘАМ» МАШИНАҺЫ 
Ауырыған кешеләргә 
Кѳнѳ-тѳнѳ ашыға. 
Уны һәр кем танып тора: 
«Тиҙ ярҙам» был машина. 

ЯНҒЫН ҺҮНДЕРЕҮ МАШИНАҺЫ 
Сиренаһын ҡысҡыртып, 
Ҡыҙыл машина елә. 
Ҡайҙа бәлә, ҡайҙа янғын, 
Ут сыҡҡанын ул белә. 

МИЛИЦИЯ МАШИНАҺЫ 
Милиция машинаһы 
Елдерә сигнал биреп. 
Ул бит ярҙамға ашыға 
Бәлә булғанын белеп. 

АВТОБУС 
Автобустарҙың тѳп эше – 
Кешеләрҙе йѳрѳтѳү. 
Туҡталышты иғлан итеп, 
Тѳшѳрѳү һәм керетеү. 

ДЖИП 
Һыналған һәм сыҙамлы 
Кѳслѳ машина джип – 
Сүллектән дә, һаҙлыҡтан да 
Үтә генә ул елеп. 

САМОЛЕТ 
Барыр ереңә ашыҡһаң, 
Ултыр һин самолетҡа. 
Һауа юлынан осорһоң, 
Сәләм биреп болотҡа. 

ТРАМВАЙ, ТРОЛЛЕЙБУС 
Трамвай, троллейбус йѳрѳй 
Электр тогы менән. 
Айырма шунда: трамвай 
Рельстан йѳрѳй гелән. 




КРАНЛЫ МАШИНА 
Кранлы машина оҡшай 
Жирафтың муйынына. 
Уның башы тейеп тора 
Болоттар ҡуйынына. 

ҺАЛ 
Бүрәнәне ҡушып бәйләп, 
Һал яһайҙар ағайҙар. 
Ағайҙарҙан был һѳнәргә 
Ѳйрәнә сос малайҙар. 
А. Мәһәҙиев 

ПАРОХОД 
Үҙе бара – эҙе юҡ. 
Яуабын, йә, кем белә? 
Һыу ѳҫтѳнән юлдар ярып 
Пароход йѳҙѳп килә. 

КӘМӘ 
Ике ҡулда – ике ишкәк, 
Машина руле һымаҡ. 
Ишһәң – бара, ишмәһәң – юҡ, 
Тик тора ул аптырап. 


ИНКАССАТОР МАШИНАҺЫ 
Инкассатор машинаһы 
Оҡшап тора танкыға. 
Ул бѳтә аҡсаны йыйып, 
Алып бара банкыға. 
(А. Мәһәҙиев шиғырҙары)

